Ме́сяца  января  в  10 - й  де́нь.

Слу́жба  святи́телю  Феофа́ну  затво́рнику  Вы́шинскому.

На  Го́споди,  воззва́х,  Сла́ва,  гла́с  1:

О́тче Феофа́не Богому́дре,/ а́ще и в та́йных по́двизех тече́ние соверши́л еси́,/ оба́че свети́льник пресве́тлый лю́дем яви́лся еси́,/ луча́ми слове́с твои́х просвеща́я на́с,/ науча́еши Христа́ ве́дети./ Те́мже ра́достно покланя́ющеся ра́це честны́х моще́й твои́х,/ со умиле́нием взыва́ем:\ сла́ва Прославля́ющему святы́я Своя́.

На  стихо́вне,  Сла́ва гла́с  5:

Преблаже́нне о́тче Феофа́не,/ до́м Ду́ха Свята́го яви́лся еси́,/ ума́ чистоту́ стяжа́в,/ в затво́ре Вы́шинския оби́тели многоле́тне пребыва́я,/ писа́ньми твои́ми все́х просвеща́л еси́,/ ве́рою к тебе́ прибега́ющих,/ и ны́не не преста́й приноси́ти моле́ния о на́с,\ чту́щих свяще́нную па́мять твою́.

И  ны́не,  гла́с  гла́с  4:

Тебе́ в Ду́се и огни́ очища́юща гре́х ми́ра,/ зря́ Крести́тель гряду́ща к себе́,/ ужаса́яся и трепе́ща вопия́ше, глаго́ля:/ не сме́ю держа́ти ве́рх Тво́й пречи́стый,/ Ты́ мя освяти́, Влады́ко,/ Боже́ствен​ным явле́нием Твои́м,\ Еди́не Человеколю́бче.

Тропа́рь, святителя  Феофана  гла́с  8:

Правосла́вия наста́вниче, благоче́стия учи́телю и чистоты́,/ Вы́шинский подви́жниче, святи́телю Феофа́не Богому́дре,/ писа́ньми твои́ми сло́во Бо́жие изъясни́л еси́/ и все́м ве́рным пу́ть ко спасе́нию указа́л еси́,\ моли́ Христа́ Бо́га спасти́ся душа́м на́шим.

Конда́к,  святи́теля  Феофа́на  гла́с  4:

Богоявле́нию тезоимени́тый,/ святи́телю Феофа́не,/ уче́ньми твои́ми мно́ги лю́ди просвети́л еси́,/ со А́нгелы ны́не предстоя́ Престо́лу Святы́я Тро́ицы,\ моли́ непреста́нно о все́х на́с.

